Иярчен урын җөмлә

Раушания Габдуллина, Түбән Кама шәһәренең 29нчы урта мәктәбе укытучысы

Сыйныф.9нчы татар төркеме.     

Дәрес барышы.

I. Алган белемнәрне актуальләштерү.                                                                           
1. Үткән темалар буенча теорияне кабатлау.                                                             

-Нинди җөмләләрне иярченле кушма җөмләләр дип атыйбыз?

-Үзара ияртү юлы белән бәйләнгән җөмләләрдән торган кушма җөмлә иярченле кушма җөмлә дип атала.

-Иярчен җөмләләрнең төзелеш ягыннан нинди төрләре бар һәм алар нәрсәгә карап аерылалар?

-Төзелеш ягыннан иярчен җөмләләрнең 2 төре бар: аналитик һәм синтетик. Алар бәйләүче чараларга карап аерылалар.

- Аналитик иярчен җөмләләр баш җөмләгә нинди чаралар ярдәмендә бәйләнәләр?
 а) Ияртүче теркәгечләр һәм теркәгеч сүзләр;
 б) мөнәсәбәтле сүзләр;

в) көттерү интонациясе.

-Синтетик иярчен җөмләләр баш җөмләгә нинди чаралар ярдәмендә бәйләнәләр?

а) Кушымчалар;

б) бәйлекләр һәм бәйлек сүзләр;

в) янәшә тору чарасы ярдәмендә бәйләнәләр.

-Без иярчен җөмләләрнең мәгънә ягыннан нинди төрләре белән таныштык?

-Иярчен җөмләләрнең иярчен ия, иярчен хәбәр, иярчен тәмамлык, иярчен аергыч, иярчен вакыт төрләрен өйрәндек.

-Аналитик вакыт җөмләләр баш җөмләгә нинди чаралар ярдәмендә бәйләнәләр?

-Аналитик вакыт җөмләләр баш җөмләгә мөнәсәбәтле сүзләр ярдәмендә бәйләнәләр.

-Синтетик вакыт җөмләләр баш җөмләгә нинди чаралар ярдәмендә бәйләнәләр?

-Синтетик вакыт җөмләләр баш җөмләгә кайбер килеш һәм хәл фигыль кушымчалары, бәйлек һәм бәйлек сүзләр ярдәмендә бәйләнәләр.

-Рус телендә аналитик вакыт җөмләләр ничек  аталалар?

-Мондый җөмләләр рус телендә придаточные предложения времени дип аталалар.

2.Өйгә бирелгән язма биремнәрне тикшерү.

а) 71 нче күнегү(мәҗбүри)

б) Иярчен җөмләләр кертеп, ирекле темага хикәя я шигырь язарга (иҗади). 

а)71 нче күнегү. Бирелгән җөмләләргә аналитик һәм синтетик төзелештәге җөмләләр уйлап язарга.

1.Мине, тышта караңгы төшәрәк, ашыгыч рәвештә Казан аэропортына дәшеп алдылар. (Г. Б.)

Тышта караңгы төшеп килә, шул вакытта мине ашыгыч рәвештә Казан аэропортына дәшеп алдылар.(аналитик)

Мине тышта караңгы төшәр алдыннан, ашыгыч рәвештә Казан аэропортына дәшеп алдылар.(синтетик)

2.Кыр эшләре бетәр-бетмәс үк, ул, озын пычкысын иңбашына салып, өйдән чыгып киткән.(Г. Ә.)
Кыр эшләре әле бетмәгән, шул чагында ул ,озын пычкысын иңбашына салып,өйдән чыгып киткән .(аналитик)

Кыр эшләре беткәнче үк, ул,озын пычкысын иңбашына салып, өйдән чыгып киткән.(синтетик)

3. Кояш, офыктан аерылып, нарат биеклеге күтәрелгән вакытта, Кама өсте чуп-чуар иде инде. (М. Ә.)

Кояш, офыктан аерылып, нарат биеклеге күтәрелде, шул вакытта Кама өсте чуп-чуар иде инде.(аналитик)

Кояш, офыктан аерылып, нарат буе күтәрелгәндә, Кама өсте чуп-чуар иде инде.(синтетик)

4. Сүзсезлек шактый дәвам иткәннән соң, әтисе тагы телгә килде.(М. Ә.)

Сүзсезлек шактый дәвам итте, шуннан соң әтисе тагын телгә килде.(аналитик)

Сүзсезлек шактый дәвам итте, шул вакыттан соң әтисе тагы телгә килде.( аналитик)

5.Поезд юлга чыккач та, Степан Гаврилович тынычланды.(Г. Ә.)

Поезд юлга чыкты, шуннан соң Степан Гаврилович тынычланды.(аналитик)

Поезд юлга чыкканнан соң, Степан Гаврилович тынычланды.(синтетик)

6. Якын-тирәгә сугыш килү белән, алар арасында дары һәм төрле шартлаткычлар белән мавыгу башланган иде инде. (М. Ә.)

Якын-тирәгә сугыш килде, шул вакытта алар арасында дары һәм төрле шартлаткычлар белән мавыгу башланган иде инде. (аналитик)

Якын-тирәгә сугыш килгәч, алар арасында дары һәм төрле шартлаткычлар белән мавыгу башланган иде инде.(синтетик)

б) Иҗади биремле  язма эшне тикшерү (1-2 укучыдан укыту).

-Укучылар, сезгә бирелгән иҗади биремле язма эш үземне дә иҗатка рухландырды әле .Тыңлап карагыз әле,сезнең исемнән язылган бу  шигырьдә нинди иярчен җөмләләр кулланылды икән? 

Безгә шул билгеле булды:

Ачык дәрес булачак.

Шәһәребез укытучылары 
Бездә кунак булачак.
        Иярченле кушма җөмләләрне 

        Ныклап без өйрәнәбез.

        Мәгънә һәм төзелеш ягыннан 

        Билгелибез төрләрен.

Без телебезне яратканны,

Инде сез дә белегез.

Үзегезнең укучыларыгызга 

Бездән сәлам әйтегез.

-Бу шигырьдә иярчен ия һәм иярчен тәмамлык җөмләләр яңгырады.

-Әйе, укучылар, без сезнең белән иярченле кушма җөмләләрнең мәгьнә ягыннан яңадан-яңа төрләрен ныклап өйрәнәбез.Хәзер барыбыз да игътибарыбызны тактага юнәлтик. Бүген без иярчен урын җөмлә, аның аналитик һәм синтетик төрләре, бәйләүче чаралары турында мәгълүматлы булырбыз, үзләштерелгән иярченле кушма җөмләләрне аера белү күнекмәләрен үстерербез.

II. Яңа материалны аңлату. 
(Тактага язылган мисаллар нигезендә)

1)Сүз күп җирдә2)эш аз була.(М.)

Икенче җөмлә -баш җөмлә. Баш җөмләдән иярчен җөмләгә сорау куябыз.

Эш аз була кайда?- Сүз күп җирдә. Иярчен җөмлә баш җөмләнең урын хәле урынында килгән.

1)Тукмагың кайда булса,2)сукмагың шунда булыр.(М.)

Икенче җөмлә -баш җөмлә.Баш җөмләдән иярчен җөмләгә сорау куябыз.Иярчен урын җөмлә баш җөмләдә шунда мөнәсәбәтле сүзе белән бирелгән урын хәлен ачыклый.

Димәк, иярчен урын җөмлә я баш җөмләнең урын хәле урынында килә, я баш җөмләдә мөнәсәбәтле сүз белән бирелгән урын хәлен ачыклый. Ул, урын хәле кебек үк, кайда? кайдан? кая? сорауларына җавап бирә.

Мисаллардан күренгәнчә,иярчен урын җөмләнең синтетик төре дә(1 нче мисал),аналитик төре дә(2 нче мисал) була.

Аналитик иярчен урын җөмләләр баш җөмләгә мөнәсәбәтле сүзләр ярдәмендә бәйләнәләр. Мондый җөмләләр рус телендә придаточные предложения места дип аталалар.

Синтетик иярчен урын җөмләләр җиргә(-дән,-дә),якка (-тан,-та), урынга(нан,-да)кебек бәйлек сүзләр ярдәмендә бәйләнәләр.

III.Материалны ныгыту.                                                                         

1).Дәреслектән күнегүләр эшләү.

а). 73 нче күнегү. Бирелгән җөмләләр арасыннан иярчен урын җөмләсе булган кушма җөмләләрне аерып чыгарырга, төзелеш ягыннан төрләрен ачыкларга, тыныш билгеләрен куярга.

Сүзлек эше:

өйдәш - соквартирант, сожитель

наз - нежность
(2нче һәм 4 нче җөмләләр генә язылып алына, чөнки 1 нче җөмлә-аналитик иярчен аергыч җөмлә, 3 нче  җөмлә- аналитик иярчен вакыт җөмлә).     

1) Байтак еллар2) кемдә туры килсә, 1)шунда өйдәш булып гомер иттеләр.(Г.И.)  -аналитик иярчен урын җөмлә.Иярчен җөмлә баш җөмләгә парлы мөнәсәбәтле сүзләр белән ялганганда,өтер куела.

1)Кайда шагыйрь,2)анда сүз;3)кайда сылу,4) анда наз.(М.) -аналитик иярчен урын җөмлә. Иярчен җөмлә баш җөмләгә парлы мөнәсәбәтле сүзләр белән ялганганда,өтер куела.  

б). 74 нче күнегү. Бирелгән җөмләләр арасыннан иярчен урын җөмләсе булган кушма җөмләләрне аерып чыгарырга, төзелеш ягыннан төрләрен ачыкларга, схемаларын төзергә.

Сүзлек эше:

батмау – не подходить, не годиться
бәрәкәт – изобилие, достаток

рәтсез –  плохой

1. 1)Аңа ияргән башка студентлар да 2) атыш тавышлары яңгыраган якка     1) йөгерделәр. (К.Н.)

[ (якка) ] – синтетик иярчен урын җөмлә.

2. 1)Чынлап әйтү батмаган җирдә 2) уйнап әйтү ныграк бата. (М.)     

(җирдә) [ ] – синтетик иярчен урын җөмлә.

3. 1)Менә шәһәрнең 2) төрекләр яши торган 1) районы.(М.М.) -  бу синтетик иярчен аергыч җөмлә, димәк, схемасын сызмыйбыз.

4. 1) Иделдән читтә торган татарлар 2) борынгы бабалары яшәгән җирләргә 1) яңадан кайттылар. (И.Г.)

[ (җирләргә) ] - синтетик иярчен урын җөмлә.

5. 1)Җыр булган 2) йортта бәрәкәт бар. (М.) - бу синтетик иярчен аергыч җөмлә, димәк, схемасын сызмыйбыз.

6. 1) Җире рәтсез якта 2) халык һөнәрле була. (М.М.)

(якта) [ ] - синтетик иярчен урын җөмлә.
в). 75 нче күнегү. Җөмләләрне татарчага тәрҗемә итәргә, аларга синтаксик анализ ясарга. Такта янында бер укучы 4нче җөмләне тәрҗемә итеп яза, синтаксик анализ ясый. Калганнар башка җөмләләрне тәрҗемә итә.

Сүзлек эше:

бодрый – дәртле

колос –  башак

1. Где бодрый серп гулял и падал колос, теперь пусто все – простор везде... (Ф.Т.) – Дәртле урак йөргән һәм башак ауган җирдә хәзер бушлык, һәркайда иркенлек.

2.Там, где пройдем мы, возникнут моря, сады зашумят молодые. (А.Ф.) – Без узган җирдә диңгезләр барлыкка килер, яшь бакчалар шаулар.

3. Я, не отрывая глаз, смотрел туда, откуда ... должен был появиться Крутов.(Е.В.) – Мин, күземне алмыйча, Крутов килеп чыгарга тиешле якка карадым.

Тактадагы эшне тикшерү.

4. Его должны были приносить оттуда, где дожди уже пролились. (К.П.) – 1)Кайда яңгырлар булып узды, 2) аны шуннан алап килергә тиешләр иде.

1. Бу – иярченле кушма җөмлә. Беренчесе – иярчен җөмлә, икенчесе баш җөмлә була. 

2. Иярчен җөмлә - аналитик урын җөмлә. Иярчен җөмләне баш җөмләгә бәйләүче чара – кайда – шуннан парлы мөнәсәбәтле сүзе.

3. Баш һәм иярчен җөмләләр арасына өтер куела, чөнки иярчен җөмлә баш җөмләгә парлы мөнәсәбәтле сүз ярдәмендә ияргән.

4.Җөмләнең схемасы:


[image: image1]яки (кайда...), [шуннан…] 

2). Карточкалар белән эш. 

Шигырьләрдән алынган өзекләрдән иярченле җөмләне табарга, мәгънә һәм төзелеше ягыннан төрен билгеләргә.                         

                            Карточка№1.

Балачак ул синең тәүге сукмак,

Ир-егетнең тәүге ташлары. 

1)Исеңдә тот:2) унсигезең тулды. (аналитик иярчен тәмамлык җөмлә)

Димәк, чын тормышың башланды.

             (К. Гыйльмуллин”Унсигез яшь тулганнарга” ).

                           Карточка №2.

1)Су өстеннән томан күтәрелгәч,

2)Ай юлында балык уйнады. (синтетик иярчен вакыт җөмлә)

Былбылларга кушылып шигырь яздым,

Күңелем туган җирдән туймады.

                 (Ралия Кәримова “Җәйләр җиткәч, тагын кайтам әле”).

                               Карточка №3.

Йөрәгемә салып алып китәм

Таң нурларын, былбыл көйләрен.

1)Кала бары биек яр өстендә

2)Без яндырган 1)учак көлләре. (синтетик иярчен аергыч җөмлә)

              (Ралия Кәримова” Җәйләр җиткәч, тагын кайтам әле”).

                                Карточка №4.

Ә бервакыт кулга каләм алдым,

Шигырь ургый иде йөрәктән.

1)Шунда белдем: 2)каләм авыр икән

Балта- чүкеч, көрәк-сәнәктән. (аналитик иярчен тәмамлык җөмлә)

            (   Әсгать  Хәеркәев “Шунда белдем”).

                                Карточка №5.

1)Җилләр искәч, 2)язгы яңгыр

Койды да койды гына. (синтетик иярчен вакыт җөмлә) 

Йөрәктә туган җырның бит

Көе дә моңлы чыга.

           (Нурулла “Шифалы яңгыр”).

                            Карточка № 6.

1)Балам, диеп йөгереп чыккансыңдыр

2)Тәрәзәңә җилләр кагылгач. (синтетик иярчен вакыт җөмлә)

Йөрәк әрни карлы окопларда,

Әнкәй, сезне өзелеп сагынгач.

                (Гөлчирә Ибәтуллина" Кичер, әнкәй, кайталмадым").

                          Карточка №7. 

Бармакларым, иң кирәген эзләп, 

Гармун телләреннән йөгерә генә...

1)Халкым моңы сеңгән 2)борынгы көй

Ак май булып ята йөрәгемә. (синтетик иярчен аергыч җөмлә) 

               (Рәшит Фәйзрахманов “Гармунчы”)

                        Карточка №8.

Кызганмыйм  ла зонтигымны:

Ярар, алыгыз инде.

1)Яңгыр ява башлаганчы

2)Уйнап калыгыз инде! (синтетик иярчен вакыт җөмлә)

               (Регина Сәхипова “Зонтик”)

                      Карточка №9.

Атлаганда баскыч араларын,

Егылгалап төшеп киткәнбез.

1)Вакыт үткәнен дә 2)сизмәгәнбез,

Җидегә дә менеп җиткәнбез. (синтетик иярчен тәмамлык җөмлә)

              (Марс Хафизов “Баскыч”)

                             Карточка №10.

1)Без яшәгән  2)шушы якты дөнья

Бер мизгелдә үтәр кыр икән. (синтетик иярчен аергыч җөмлә)

Исән-имин яшәү ярың белән,

Үзе шигырь, үзе җыр икән.

              ( Марс Хафизов”Бәхет”)

                            Карточка №11.

1)Йөрәк яраларым әрнегәндә, 

2)Сине генә уйлап юанам. (синтетик иярчен вакыт җөмлә)

Җирне ямьләндереп бу дөньяда

Синең яшәвеңә куанам. 

               ( Хөсәен Җәгъфәр “Сине көтеп”)

                            Карточка №12.

1)Хәтеремдә: 2) Ватан өчен 

Утка кергән чакларым.

Мең үлемнән алып чыкты

Алмачуар чаптарым.  (аналитик иярчен ия җөмлә)

                (Разил Вәлиев “Алмачуар чаптарым”).

                         Карточка №13.

1)Иптәшләрем

Чал сакаллы әтиләрнең 

Үткәннәрен

Әкрен-әкрен сөйләгәндә,

2)Мин 

Кабер ташлары белән сөйләшәм. (синтетик иярчен вакыт җөмлә)

                        ( Разил Вәлиев “Минем әти”)

                                         Карточка №14.

1)Без барасы 2)юлдан, бәхет эзләп,

Синең белән күпләр үткәннәр... (синтетик иярчен аергыч җөмлә)

Сау бул инде! Такыр юлың ташлыйм,

Онытылсын уртак үткәннәр.

                          ( Разил Вәлиев “Саубуллашу”)

(Эшләрне тикшергәч,шигырьләрнең авторлары якташ шагыйрьләр булуына игътибар юнәлдерелә, җыентыклар күрсәтелә,шигырьләр белән танышырга этәргеч ясала).
               3)  Схемалар буенча җөмләләр төзү.                                  

Синтаксис серле билгеләр белән хат җибәргән. Сез аны укырга, икенче төрле әйтсәк, схемалар буенча җөмләләр төзергә тиеш буласыз.

     1 нче схема.

 ( кем ), [ шул].

Кем эшләми , шул ашамый.(М.)

       2 нче схема.                                                                                    

( кайда ) ,[шунда ].

Кайда дуслык , шунда татулык.(М.)

       3 нче схема.

( җирдә ) [       ].

 Ат аунаган җирдә төк кала.(М.)

        4). Таблицадагы мәкальләрне  укырга һәм уртаклыгын табарга.

1. Җирне кем сөргәнне буразна                    1. Утны кем тотса, шул көяр.

үзе әйтә.

2. Чалгысы үтмәс кешегә үлән                     2. Корт анасы кайда кунса, күче 

урман булып күренер.                                   шунда сарыр.

3. Сары усак яфрагы җил юкта                     3. Кайда белем, шунда көч.

да селкенә.


-Бу мәкальләрнең уртаклыгы- аларның төзелешендә. 1 нче баганадагылар –синтетик төзелешле, 2 нче баганадагылар аналитик төзелешле җөмләләр.

          -Әйе, дөрес җавап. Ләкин әле, укучылар, бу мәкальләрнең сез атамаган тагын бер уртак ягы бар : алар һәрберсе тәрбияви әһәмияткә ия.

        
Борынгы әби- бабаларыбыз ук балаларының әдәпле, тыйнак, белемле, кыю, хезмәт сөючән булып үсүләрен теләгәннәр.Һәр бала кече яшьтән үк тәрбияви фикерләрне туплаган мәкальләрне ишетеп үскән.

       
Безнең дәреслек авторлары да, дәреслекне төзегәндә, халык педагогикасына таянып эш иткәннәр һәм мәкальләрне күнегүләргә бик уңышлы керткәннәр. Бу мәкальләр барысы да дәреслектән алынды.

         Бер мәкаль безне белемле булырга чакырса, икенчесе уңганлыкка өйрәтә, тагын берсе дус булырга өнди һ. б. Җыйнап кына әйткәндә, һәр мәкаль безгә әхлак тәрбиясе бирә.

         IV. Йомгаклау. 

Сорауларга җавап бирү.
1. Иярчен урын җөмлә нинди функцияләр үти? Ул нинди сорауларга җавап бирә?

-Иярчен урын җөмлә я баш җөмләнең урын хәле урынында килә, я баш җөмләдә мөнәсәбәтле сүз белән бирелгән урын хәлен ачыклый. Ул, урын хәле кебек үк, кайда? кайдан? кая? сорауларына җавап бирә.

2. Урын җөмлә баш җөмләгә нинди чаралар ярдәмендә бәйләнә?

-Аналитик иярчен урын җөмләләр баш җөмләгә мөнәсәбәтле сүзләр ярдәмендә бәйләнәләр. Синтетик иярчен урын җөмләләр җиргә(-дән, -дә), якка(-тан, -та), урынга(-нан, -да) кебек бәйлек сүзләр ярдәмендә бәйләнәләр.

3. Мәгънәләре һәм төзелешләре ягыннан аналитик урын җөләләргә охшаган җөмләләр рус телендә ничек аталалар?

-Мондый җөмләләр рус телендә придаточные предложения места дип аталалар.

V. Өй эше.

1. 76нчы күнегү. Күчереп язарга. Кушма җөмләләрнең мәгънә һәм төзелешләре ягыннан төрен ачыкларга(мәҗбүри).

2. Р. Вәлиевнең “Яшисе килә” дигән повестеннан 5 иярчен урын җөмлә табып язарга(ярым иҗади).

VI. Билгеләр кую.
2 Б.җ.





1. Ан. ияр. ур. җөм.





кайда?





шуннан








